
     UPA2017/103 

Immikkoortup 103 siullermeerneqarnera: 

Silaannakkut angallannermi kimmut aqqutimik ammaasoqarsinnaaneranik periarfissaq pillugu 

misissueqqullugit Naalakkersuisut peqquneqarnissaannik Inatsisartut aalajangiiffigisassaattut 

siunnersuut, misissuinerup inernera kingusinnerpaamik UPA2018-imi saqqummiunneqassaaq. 

(Inatsisartunut ilaasortaq Vivian Motzfeldt, Siumut) 

Siullermik siunnersuuteqartoq Vivian Motzfeldt siunnersuutitsialammut qujaffigerusupparput, sammisaq 

arlaleriarluni eqqartortarneqartoq, pingaarutilik siuarsaanermik tunngavilik. Naggueqatitsinnut 

attaviginnerulernermik kinguneqaannanngitsoq aammali inuussuatissarsiornermik takornariaqarnermullu 

siuarsaanissamik periarfissarinnerulersitsisoq. Niueqateqarneq aningaasat suminngaaniit sumut 

ingerlaarnerannik aallaaveqartarpoq assortoruminaalluinnartumillu nassuerutigisariaqarparput Amerikap 

nunavittaa tassaammat niuerfissuit annerpaat ilaat.  

Tunngavissat: 

 OECD ukiorpassuarni takutereerpaa agguaqatigiisillugu akit nunamiit nunamut sanilliuttarnerani 

Amerikap nunavittaa, tassanilu sanilerisarput Canada Danmarkikkunnut Europamullu sanilliullugu 

unammillersinnaalluaqqinnaartoq. 

 Amerikap nunavittaaniit takornariaqarneq nunanut allanut annertoreerluni annertusiartuinnarpoq, 

taakani pisisinnaassuseqarneq inissisimalluarmat, tamanna nunami sanilitsinni 

takunngitsuusaarneqarsinnaanngitsumik ersarereerpoq. 

 Naggueqatigut ukiut 5.000- ngajaat nunatta inoqalerneraniit aallaavigalugit 

eqqarsaatersorfigissagaanni tupinnaqaaq manna tikillugu utoqqatsissutit qaleriiaaginnaat 

qallorneqartarmata, killormuuanit kangimut imarpissuaq qulaallugu akunnerpassuit atorlugit 

nunamik akisunersiorluta attaveqarniarneq illersorneqaannaavilluni, taava 

aperisariaqalinnginnerpugut, kikkut soqutigisaat aallaavigalugu tamanna piva? 

“Misiliipallakkaanni” iluatsinngittutut nalilipallallugu unitsinneqartarpoq, apeqquserneqanngisaannarpoq 

akigitinneqartoq piviusorsiortuunersoq, tassami qularinngilluinnarpara akit naleqquttut 

akigitinneqaleraluarpata ilaqutariissutsikkut/naggueqatigiissutsikkut attaveqarneriinnaataluunniit imminut 

akilersinnaasutut ingerlatilissangaluaraa, soorlu maani atorfillit ilaquttaminnik tikeraarneqartarnerattut 

ittumik. Taava akeq suna piviusorsiortoq (timmisartuutileqatigiit aalajangersimasut 

aallaaviginngikkaluarlugit) naleqqunnersoq apeqqutigineqarsinnaavoq. Aallartinnerani dkk 4.000-niit ilaasut 

amerliartortillugut appasinnerusumut akip inississinnaanera niuernermi naliginnaasumi atugassarititaasut 

tunngavigalugit anguneqarsinnaalluarpoq. 

Ulluinnarni niueriaaserput qiviaannaraanni nalunngilarput sunaluunniit akikinneruleraangat 

ussatigineqalersartoq, taamaattumik -  

Naggueqatigiissutsiinnakkulluunniit pisariaqarpoq, taamaattumik assersuutigalugu massakkut Islandimut 

attaveqarnerup iluatsinneranik tunngaviusoq ukiut siuliini taperneqarluni ineriartortitsineq uani 

aallaavigineqarsinnaavoq. Kinaassutitsinnut pingaaruteqartupilussuuvoq, taamaattumik misissueqqusilluni 

aalajangiiffigisassatut siunnersuut pingaaruteqarpoq, taamaattorli akinik misissuinermut atatillugu 

pilersinnissaa piviusorsiortumik tapersersussagaanni nammineq timmisartuutileqatigiiffittut taasartakkatta 

kanngunaannartumik billetsinut akigitittagai aallaaviginagit misissuineq ingerlanneqartariaqarpoq. 

Taama oqaaseqarluta Naalakkersuisut silatusaartumik sulinissaat sakkortuumik kaammattuutigiitigalugu 

siunnersuutitsialak taperserlugu aappassaaneerneqannginnerani sanaartornermut ataatsimiititaliamik 

sukumiisumik suliarineqarnissaa innersuussutigissavarput 

Qujanaq 

Per Rosing-Petersen 

